
正月熊天瑞被圍日久力不能支乃出降贑州平其所統

南安南雄韶州諸郡皆下　上褒諭常遇春等曰予聞仁

者之師無敵非仁者之將不能也今將軍破敵不殺是天

賜將軍以隆我國家千載相遇非偶然也捷書至予甚爲

將軍喜雖曹彬之下江南何以加之將軍能廣宣威德保

全生靈予深有賴焉○左丞相徐達遣千户胡海取寶慶

路克之于是靖州軍民安撫司及諸長官司皆來降○都

督朱文正遣參政何文輝指揮薛顯討新凎叛民鄧仲廉

斬之擢薛顯江西行省參政

二月日旁有一星一月○僞吳將李伯㫒率衆二十萬圍

諸全胡德濟堅守求援於李文忠文忠馳援至白龍潭據

險立營德濟遣人閒道詣文忠曰衆寡不敵姑避以俟大

軍文忠曰以衆論之則我非彼敵以謀論之則彼非我敵

若未戰而退則彼勢益熾雖大軍至亦難爲攻矣死中求

生正在今日遂下令曰彼衆而驕我少而銳以銳當驕可

一戰而擒擒彼之後輜重皆汝等有也明日交戰文忠復

仰天嘆曰朝廷大事在此一舉豈敢愛生以後三軍卽橫

槊據鞍引數十騎乘高馳下直出陣後衝其中堅敵列騎

迎戰文忠恪殺數人所向皆靡因督衆乘之敵大潰亂自

相蹂躪德濟亦帥城中將士鼓譟而出聲震天地斬首數

--

萬級溪水盡赤遣指揮朱亮祖等追擊餘寇燔其營落俘

韓謙等六百餘人軍三千馬八百委棄輜重鎧仗舉之數

日不盡其僞五太子僅以身免○時江西湖廣皆平士誠

謀主惟弟士德及部將史椿士德被擒椿被讒遣使奉書

欲來歸事洩士誠殺之委政於弟士信士信惟務酒色用

王敬夫葉德新蔡彥夫皆謟佞小人　上聞之曰我諸事

無不經心尙且被人瞞我張九四〈士誠行九四〉終歲不出門理

政事豈有不著人瞞者乎且士德史椿皆死惟將弟士信

行事吾立見其敗矣時有市謠十七字曰丞相作事業專

用王蔡葉一朝西風起乾別○時　上欲先取兩淮乃親

閱試將士命鎮撫居明率軍士分隊習戰勝者賞銀十兩

其傷而不退者亦勇敢士賞銀有差且徧給酒饌勞之仍

賜傷者醫藥因諭之曰刀不素持必致血指舟不素操必

致傾溺弓馬不素習而欲攻戰未有不敗者吾故擇汝等

練之今汝等勇健若此臨敵何憂不克爵賞富貴惟有功

者得之顧謂起居注詹同曰兵不貴多而貴精多而不精

徒累行陣近聞軍中募兵多有宂濫者故特爲戒之䔬得

棈銳庶幾有用也

三月起居注宋濂乞歸省　上賜金帛遣之濓還金華進

表謝復致書世子勸以進修　上覽書喜召世子諭之曰

